
Ágrip 

Í þessari ritgerð er fjallað um skáldsagnapersónurnar og strákastelpurnar Fíusól, Línu 

Langsokk og Sossu sem allar koma fyrir í samnefndum bókaflokkum. Sögupersónurnar 

koma úr smiðju Kristínar Helgu Gunnarsdóttur, Astridar Lindgren og Magneu frá 

Kleifum sem hafa allar notið mikilla vinsælda fyrir þessa tilteknu bókaflokka. 

Umfjöllunin snýst að mestu leyti um þær Fíusól og Sossu, Lína er höfð til viðmiðunar 

því flestir þekkja sögurnar um hana og hentar hún því vel til samanburðar. Bækurnar 

um Fíusól og Sossu eru bornar saman, fjallað er um persónurnar í bókunum, stíl og 

málfar.  

Eitt af því helsta sem sameinar stelpurnar þrjár er að þær falla alls ekki undir 

hefðbundna skilgreiningu á stelpu í bókmenntaheiminum, heldur eru þær allar 

strákastelpur. Uppreisn er stór hluti af því að vera strákastelpa, þær eru ekki sáttar við 

þau hlutverk sem þeim er ætlað. Yfirleitt er uppreisninni beint gegn samfélaginu og 

þeim viðhorfum sem þar ríkja.  

Sossa rís upp gegn gamla bændasamfélaginu því hún vill ekki festast í sama 

hlutverki og móðir hennar og formæður. Hún hefur engan áhuga á að eignast börn og 

vill því frekar vera strákur. Fíasól gerir einnig uppreisn gegn þeim skorðum sem 

samfélagið setur henni varðandi klæðaburð og hegðun.  

Uppreisn Línu er þó mun róttækari en uppreisn Sossu og Fíusólar, hún rís ekki 

aðeins upp gegn kyngervinu heldur hafnar hún flestum viðteknum reglum samfélagsins 

og setur sínar eigin. Í raun má segja að hegðun Línu sé svo róttæk að hún hafi rutt 

brautina fyrir komandi strákastelpur og sett þeim einhvers konar viðmið sem Fíasól og 

Sossa ná aðeins að bergmála. 

1. Inngangur 

Hvað eiga bækurnar um Sossu, Fíusól og Línu Langsokk sameiginlegt? Aðalpersónan í 

þeim öllum er stelpa sem er bæði uppátækjasöm og fjörug, sannkölluð strákastelpa 

myndu margir segja. Sossa og Fíasól falla ekki í flokk hefðbundinna stelpna í heimi 

bókmenntanna heldur kallast hegðun þeirra oft á við hegðun strákastelpna. Það gerir 

hegðun Línu einnig en hún verður höfð til samanburðar hér.  

Skiptar skoðanir eru um það hvað sé strákastelpa og hver einkenni hennar séu. 

Hér verður reynt að svara spurningunni „Hvað er strákastelpa?“ og er það jafnframt 

rannsóknarspurning þessarar ritgerðar.  

Bókaflokkarnir um Sossu eftir Magneu frá Kleifum og Fíusól eftir Kristínu 

Helgu Gunnarsdóttur verða bornir saman, skoðuð verða sameiginleg einkenni og eins 

það sem greinir þessi verk í sundur með tilliti til aðalsögupersónanna. Bækurnar um 

Sossu eru fjórar alls en þær Fíusólarbækur sem fjallað verður um hér eru fimm talsins.  

 Sossubækurnar eru eldri en bækurnar um Fíusól og heimur sagnanna er 

gjörólíkur, Sossa tilheyrir gamla samfélaginu en Fíasól nútímasamfélaginu. Þrátt fyrir 

þessi skörpu skil á milli gamla og nýja samfélagsins er persónugerð stelpnanna afar lík 

eins og sjá má hér síðar og því mjög forvitnilegt að bera þær saman. 

Efnisskipting ritgerðarinnar er svohljóðandi: Í öðrum kafla er fjallað um Magneu 

frá Kleifum og bækur hennar um Sossu, kaflinn skiptist í tvo undirkafla þar sem fjallað 

er um persónur bókanna annars vegar en stíl og málfar hins vegar.  

Þriðji kaflinn er byggður eins upp og annar kaflinn. Kristín Helga Gunnarsdóttir 

og bækur hennar um Fíusól eru umfjöllunarefnið en sömu atriði eru tekin fyrir og í 

öðrum kafla eða persónur, stíll og málfar. Þannig er hægt að bera bókaflokkana tvo 

saman á jafnréttisgrundvelli.  

Í fjórða kafla er fjallað um strákastelpur almennt. Tekin eru fyrir atriði úr báðum 

bókaflokkunum sem hægt er að tengja við strákastelpur auk umfjöllunar um Línu 

Langsokk. Lína er eitt þekktasta dæmið um fjöruga og uppátækjasama stelpu sem lætur 

ekki bjóða sér hvað sem er. Hún sameinar því Sossu og Fíusól að vissu leyti en einnig er 

hægt að flokka hana með þeim vegna strákastelpulegrar hegðunar. Sögurnar um Línu 

hafa verið skemmtiefni fyrir börn kynslóð fram af kynslóð og mikið er til af greinum 

um hana. Þar sem af nógu er að taka í fræðilegri umfjöllun um Línu, var kjörið tækifæri 

að nota hana til samanburðar við Sossu og Fíusól.  

2. Sossa frá sólskinsbarni til sannrar hetju 

Magnea Magnúsdóttir höfundur bókanna um Sossu er fædd 18. apríl árið 1930 að 

Kleifum í Strandasýslu. Allt frá barnæsku hafði Magnea gaman af skrifum en þó leit 

hún aldrei á sig sem rithöfund. Til að mynda vildi hún skrifa fyrstu bókina sína Karlsen 

stýrimann, sem kom út árið 1962, undir dulnefni en það var ekki tekið í mál af hálfu 

útgefanda. Úr varð að Magnea skrifaði bókina undir sínu eigin nafni og kenndi sig þar 

að auki við æskuheimili sitt Kleifar. Það hefur hún gert alla tíð síðan. Þrátt fyrir að 

fyrstu bækur Magneu hafi verið ætlaðar fullorðnum lesendum sneri hún sér snemma að 

skrifum fyrir börn og unglinga og er hún þekktust fyrir þau verk (Magnea frá Kleifum 

2001). 

 Bækur Magneu um kátu og uppátækjasömu stelpuna Sossu komu fyrst út árið 

1991, það var bókin Sossa sólskinsbarn sem var fyrst í röðinni. Á eftir henni fylgdu 

bækurnar Sossa litla skessa (1995) og Sossa skólastúlka (1997). Fjórða og síðasta bókin 

í bókaflokknum kom út árið 1998 og heitir hún Sossa sönn hetja. Bókaflokkurinn um 

Sossu vakti verðskuldaða athygli á þeim tíma sem hann kom út, hlaut Magnea meðal 

annars Barnabókaverðlaun skólamálaráðs Reykjavíkur fyrir bækurnar Sossa 

sólskinsbarn og Sossa litla skessa, sem einnig voru tilnefndar til H.C. Andersen 

barnabókaverðlaunanna (Magnea frá Kleifum: Verðlaun og viðurkenningar. 

Bokmenntir.is.). 

Að sögn Magneu kom hugmyndin að bókunum um Sossu til hennar 

fyrirvaralaust, hún var fárveik og rúmliggjandi eftir sjúkrahúsdvöl en allt í einu birtist 

Sossa henni fullsköpuð. Ritun skáldsögu var ekki efst á baugi hjá Magneu þessa 

stundina en sagan lét hana ekki í friði og henni varð ekki rórra fyrr en hún hafði talað 

söguna inn á segulband. Upplýsingarnar á segulbandinu urðu síðar uppistaðan í fyrstu 

tveimur bókunum um Sossu (Jón Yngvi Jóhannsson 1997:16). 

Eftir að hafa lesið það sem Magnea skrifar um eigin æsku sést fljótt að persónan 

Sossa er að einhverju leyti byggð á ævi hennar sjálfrar. Til að mynda er sögusvið allra 

bókanna um Sossu lítið bæjarfélag norður á Ströndum. Í viðtali sem birtist við Magneu í 

dagblaðinu Degi þann 8. júlí árið 1992 kemur fram að sögusvið Sossu sólskinsbarns sé 

víða að finna á æskuslóðum hennar í Kaldbaksvík.1 Í sama viðtali kemur einnig fram að 

                                                
1 Þá hafði Magnea aðeins gefið út eina bók um Sossu, Sossa sólskinsbarn, sem kom út árið 
1991. 

umrædd bók sé að einhverju leyti byggð á endurminningum móður Magneu, það helst í 

hendur við ytri tíma sögunnar sem á að vera snemma á 20. öld (G.G.:10). 

Aðeins einu sinni kemur fram ártal í sögunum en það er í Sossu sannri hetju sem 

er síðasta bókin í bókaflokknum. Þar heitir einn kaflinn „Jólin 1914“ (Magnea frá 

Kleifum 1998:45) og segir frá jólahaldi í kaupmannshúsinu þar sem Sossa er í vist. Í 

sömu bók kemur einnig fram að Sossa sé 14 ára gömul, hún hefur því fæðst um 

aldamótin 1900 (Magnea frá Kleifum 1998:22). 

Ýmsar vísbendingar um tímann sem hægt er að tengja við raunveruleikann er að 

finna í bókunum, til að mynda er sagt frá því í bókinni Sossa litla skessa að Friðrik 

konungur og Haraldur sonur hans hafi komið til Íslands. Sá atburður er sannsögulegur, 

Friðrik áttundi Danakonungur og sonur hans Haraldur prins, komu hingað til lands í 

kynnisför seinni hluta sumars árið 1907 (Mbl.is. Myndasafn). Hægt er að finna út sama 

ártal af bókunum, Sossa er sjö ára gömul í bókinni Sossa litla skessa og því hefur árið 

verið 1907. Í rauninni koma þessar vísbendingar um tíma fram allt frá fyrstu bókinni.  

Í Sossu sólskinsbarni kemur fram á tveimur síðustu blaðsíðum bókarinnar að koma eigi 

á skólaskyldu fyrir öll börn í landinu (Magnea frá Kleifum 1991:125-126). Þessir tveir 

atburðir, skólaskyldan og konungsheimsóknin, áttu sér báðir stað árið 1907 (Brynja 

Baldursdóttir og Helga Kjaran 1999:202).  

Í bókinni Sossa sönn hetja koma einnig fram nokkrar vísbendingar um tímann 

en þar er í fyrsta skipti nefnt ártal eins og áður hefur komið fram, einnig er talað um 

Ameríkuferðir og að stríð geisi í Evrópu. Tvær systur Sossu, þær Gugga og Magga, 

flytja til Ameríku ásamt kærustum sínum í von um betra líf, eins og algengt var að 

Íslendingar gerðu á árum áður (Magnea frá Kleifum 1998). Athyglisvert er þó að mest 

var um Vesturferðir Íslendinga á árunum 1870-1914 en systurnar fara hins vegar ekki 

fyrr en eftir jólin 1914 eða árið 1915 (Helgi Skúli Kjartansson og Steinþór Heiðarsson 

2003). Þá er einnig minnst á að stríð geisi í Evrópu, þar er væntanlega verið að tala um 

fyrri heimsstyrjöldina sem hófst árið 1914 og passar það við ártalið í kaflafyrirsögninni 

sem áður var nefnt. 

Magnea hefur birt nokkra af æskudraumum sínum á bókmenntavef 

Borgarbókasafnsins en þá festi hún á blað á sínum yngri árum. Þar má sjá mörg líkindi 

með þeim draumum og þrám sem brjótast um í Sossu. Má þar nefna að báðar hafa 

gaman af lestri góðra bóka og vilja helst ná að lesa eins mikið af bókum og þær komast 

yfir, hvorug vill gifta sig en báðar vilja þær mennta sig þó fá tækifæri gefist ef til vill til 

þess. Magnea og Sossa eru báðar alþýðustúlkur, komnar af lítt efnuðu fólki en 

skólaganga taldist til munaðar á þessum tíma sem aðeins var á færi fárra að veita sér. 

Drengir voru frekar kostaðir til náms en stúlkur og yfirleitt voru aðeins þeir efnameiri 

langskólagengnir. Skólaganga Magneu og Sossu er svipað löng, Magnea var aðeins tæp 

tvö ár í skóla og Sossa þrjá vetur (Magnea frá Kleifum: Frá höfundi. Bokmenntir.is). 

Eins og áður var greint frá eru bækurnar um Sossu fjórar talsins og spanna þær 

sögu hennar frá sex ára aldri til átján ára aldurs. Því má segja að um nokkurs konar 

þroskasögu sé að ræða, við fáum að fylgjast með uppreisnargjarnri telpu breytast í unga 

konu. Sossa gengur í gegnum margt í bókunum sem ungar stúlkur í dag geta ennþá 

samsamað sig við þó að atburðirnir eigi að gerast á síðustu öld. Hún verður fyrir stríðni, 

verður kynþroska, verður skotin í strák og að lokum enda bækurnar á því að hún giftist 

honum.  

Í bókunum er ekki verið að fegra hlutina eða tala undir rós þó að þær teljist til 

barnabóka. Við fáum að fylgjast með lífinu eins og það er í raun og veru. Talað er um 

barnsfæðingar og dauða, það skiptast á skin og skúrir eins og í lífinu sjálfu. Einnig gefa 

sögurnar okkur ákveðna innsýn í fortíðina, við fáum að fylgjast með hvernig lífið gekk 

fyrir sig þá, meðal annars er gömlum vinnuaðferðum og búskaparháttum lýst. Börn voru 

vön erfiðisvinnu alla daga, þau unnu frá ungaaldri og stórir systkinahópar voru algengir 

enda engar getnaðarvarnir til. Bækurnar um Sossu gefa okkur aðgengilega og nokkuð 

raunsanna lýsingu á hvernig lífið gekk fyrir sig á Íslandi í upphafi 20. aldar. Slíkar 

lýsingar eru ekki algengar í barnabókum en Magneu farast þær mæta vel úr hendi 

(Brynja Baldursdóttir og Helga Kjaran 1999:201).  

 

2.1 Persónur 

Persónur flestra bókmenntaverka skiptast í aðalpersónur og aukapersónur. Þar að auki 

má nefna að aðalpersónur barnabóka eiga sér ætíð mótleikara. Í því hlutverki eru oftast 

fjölskyldumeðlimir aðalpersónunnar, svo sem foreldrar og systkini. Saman kallast 

aðalpersónan og mótleikarar hennar miðlægar persónur. Aðrir sem eiga ekki heima 

innan þeirrar skilgreiningar eru þá auka- og bakgrunnspersónur sem nefnast einu orði 

jaðarpersónur (Dagný Kristjánsdóttir 2005:24-25). Persónurnar sem koma við sögu í 

bókunum um Sossu eru fjöldamargar, aðeins heimilisfólkið á Hamri telur hátt á annan 

tug og því viðamikið verkefni að telja allar persónur bókanna upp og einkenni þeirra.  

Því verður aðeins gerð grein fyrir lykilpersónum og þeim sem standa Sossu næst auk 

tveggja jaðarpersóna. 

Sossa er aðalpersóna allra bókanna eins og bókatitlarnir gefa glögglega til 

kynna, þar er kastljósinu strax beint að henni með því að nota nafn hennar með 

viðeigandi viðskeyti hverju sinni. Við fáum að fylgjast með lífi Sossu frá því hún er sjö 

ára gamalt sólskinsbarn til 18 ára sannrar hetju. 

Fyrsta bókin hefst ekki á neinum formála, það er ekki fyrr en í kafla tvö að við 

fáum að vita fullt nafn á aðalsögupersónunni sem annars er alltaf kölluð Sossa. Fullt 

nafn hennar er Sólveig Guðríður, hún býr á bænum Hamri ásamt fjölskyldu sinni og er 

hún sú áttunda í röðinni í stórum systkinahópi sem telur alls 11 börn (Magnea frá 

Kleifum 1991:10-13). Börnunum á þó eftir að fara fjölgandi eftir því sem líður á 

söguna, fimm börn bætast við barnahópinn sem einnig myndast skarð í. 

Fjölskyldumynstrið í bókunum er í takt við tíðarandann á Íslandi snemma á 20. öld en 

þá voru fjölskyldur stórar og barnmargar. Í þá daga voru hvorki lífslíkur né heilsugæsla 

eins góð og í dag og er komið inn á það í bókaflokknum.  

Meðal annars deyr Lárus, einn yngri bróðir Sossu, úr kíghósta sem auðveldlega 

væri hægt að ráða við í dag. Annar bróðir Sossu, Gummi, drukknar á sjó og Ingibjörg 

litla systir hennar deyr vegna sprungins botnlanga og lífhimnubólgu (Magnea frá 

Kleifum 1998:53). Dauði Ingibjargar tekur mjög á Sossu, þær voru afar nánar og hafði 

Sossa nánast gengið henni í móðurstað þegar hún var yngri til þess að létta undir með 

sinni eigin móður sem veiktist mjög við barnsburðinn.  

Eins og áður hefur komið fram er Sossa stytting á nafninu Sólveig Guðríður en 

hún heitir eftir móðurömmu sinni sem dó rétt áður en Sossa fæddist (Magnea frá 

Kleifum, 1991:10). Sossa er freknótt, frökk og óhrædd við að svara fyrir sig. Hún er 

með ríkt ímyndunarafl og eina rauðhærða barnið í fjölskyldunni sem verður oft að 

umræðuefni í bókunum. Sossu finnst hún ekki vera falleg vegna þess að hún er öðruvísi 

útlits en aðrir og er hún oft minnt á það. Sjálfsmynd Sossu er ekki alltaf nógu góð og á 

eftir að versna eftir að hún verður fyrir áreiti af hálfu bræðranna Muggs og Kuggs. 

Óöryggið fylgir henni allt fram á fullorðinsár og þá sérstaklega í sambandi við hitt 

kynið.  

Foreldrar Sossu heita Sigríður og Guðmundur, þau eru mjög ólík og myndu 

bæði falla í flokk mótleikara Sossu. Guðmundur er guðhræddur og strangur faðir, 

honum finnst óþarfi að börnin leiki sér alla daga, þau eiga frekar að hjálpa til við 

heimilisstörf og önnur tilfallandi verk. Sigríður skilur börnin betur og er hún ekki eins 

ströng og faðirinn, hún er mun eftirgefanlegri við Sossu en Guðmundur og líklega hefur 

Sossa ímyndunaraflið frá henni. Trúarviðhorf foreldanna eru einnig ólík, Guðmundur 

trúir að Guð refsi þeim sem breyta rangt á meðan Sigríður trúir því að Guð fyrirgefi. 

Þessi trúarviðhorf hjónanna endurspegla að einhverju leyti persónur þeirra.  

Systkini Sossu eru mörg eins og áður hefur komið fram og á öllum aldri, flest 

eru þau kölluð gælunöfnum eins og Sossa. Í Sossu sólskinsbarni eru systkinin kynnt 

fyrir lesendum og lítillega gerð grein fyrir þeim, útliti barnanna er lýst og aldur þeirra 

flestra er tekinn fram (Magnea frá Kleifum 1991:10-13). Hér er þó athyglisvert að 

lesandinn fær ekki að vita hvernig Sossa sjálf lítur út fyrr en í fimmta kafla Sossu 

sólskinsbarns að það kemur fram að hún sé rauðhærð og freknótt. Hún er með hár sem 

er svo úfið og erfitt viðureignar að það stingur sér alltaf út úr fléttunum sama hvað þær 

eru fléttaðar fast, því er Sossa alltaf eins og „úfinn hænurass í vindi“ að eigin sögn 

(Magnea frá Kleifum 1991:30). Þeirri samlíkingu bregður ósjaldan fyrir í bókunum að 

jafn erfitt sé að hemja hár Sossu eins og skap hennar og á það oft vel við.  

Samband Sossu við systkini sín er mismikið eins og algengt er í svona stórum 

hópi, það er því óþarfi að telja þau öll upp hér og einungis verður talað um þau systkini 

sem Sossa á mest samskipti við. Sossa er mest með Stínu sem er næst henni í aldri, hún 

er einu ári eldri en Sossa en algjör andstæða hennar. Stína er með dökkblá augu og 

kolsvart hár sem nær langt niður á bak þó hún sé með það fléttað, hún er eftirlæti og 

nafna föðurömmu Sossu en einnig er hún í miklu uppáhaldi hjá föðurnum. Stína á 

erfiðara með nám en Sossa, hún er heldur ekki jafn sjálfstæð og hugrökk. Sossu er því 

frekar treyst fyrir ábyrgðarfullum verkum en Stínu. Til dæmis er Sossa látin vaka yfir 

túninu þegar slátturinn hefst en ekki Stína þó það ætti með réttu að vera komið að henni, 

enda árinu eldri (Magnea frá Kleifum 1995:95). Stína telst til mótleikara Sossu líkt og 

þær persónur sem hér á eftir verða nefndar.  

 Fríða er fyrsta vinkona Sossu utan systkinahópsins, þær kynnast þegar Sossa 

heimsækir Önnu stóru systur sína í Vík þar sem Fríða á heima og Anna er ráðskona. 

Fríða og Sossa eru líkar að skapgerð og verða fljótt bestu vinkonur (Magnea frá 

Kleifum 1995:33). Að eignast vini er ekki flókið mál á þessum aldri og þegar Fríða spyr 

Sossu hvort þær eigi að vera vinkonur er hún fljót til svars: „Hvort ég vil! Ég hef aldrei 

fyrr átt vinkonu, bara systur og það er allt annað.“ (Magnea frá Kleifum 1995:33).  

Kaupmannssonurinn Lars er sú persóna sem tekur mestum breytingum í 

bókunum. Við fylgjumst með honum breytast úr fordekruðum og frekum strák í 

efnilegan ungan mann. Lars er vanur að fá allt sem hann lystir enda er hann af góðum 

ættum og þekkir ekki skort. Hann kemur hins vegar fram við bændurnar af lítilsvirðingu 

vegna þess að þeir hafa það ekki eins gott og hann. Lars verður í fyrsta skipti fyrir 

mótlæti þegar hann ákveður þvert gegn vilja föður síns að verða læknir í stað þess að 

feta í fótspor hans og verða kaupmaður. Mótlætið styrkir Lars og hefur áhrif á hvernig 

persóna hans þróast. 

Fyrstu kynni Sossu og Lars eru frekar skrautleg, hann kemur ásamt föður sínum 

að Hamri til að innheimta skuld, það endar þó ekki betur en svo að Sossa bítur Lars. Þau 

kynnast þó betur þegar Sossa er fengin til að halda danskri frænku hans félagsskap á 

meðan hún dvelur á Íslandi. Þegar Sossa fer 14 ára gömul í vist til kaupmannshjónanna 

þróast samband hennar og Lars úr vináttu í ástarsamband og síðar hjónaband. Þau gifta 

sig á Jónsmessu árið 1918 þegar Sossa er 18 ára gömul (Magnea frá Kleifum 1998:143). 

Kristín föðuramma Sossu og Kristmundur maður hennar eru einnig nokkuð 

áberandi í sögunum þrátt fyrir að vera aukapersónur. Þau eru að nokkru leyti hliðstæður 

foreldra Sossu. Amman er ströng eins og faðirinn en Kristmundur léttari í lund og ekki 

eins alvarlegur, líkt og móðir Sossu. Líkindin með mæðginunum (Kristínu og 

Guðmundi) koma glögglega fram í hugsunum Sossu í Sossu sólskinsbarni og er ljóst að 

faðirinn er eins og hann er vegna uppeldisins:  

Það er ekki nokkur leið að koma henni ömmu til að hlæja, og þegar mamma hlær segir 

hún grafalvarleg: „Guð fyrirgefi þér galgopaháttinn, fullorðinni konunni!“ Pabbi er líka 

alvarlegur og á bágt með að þola flissið í okkur. Kannski hefur hann aldrei mátt hlæja 

þegar hann var strákur?“ (Magnea frá Kleifum 1991:19). 

Persónurnar sem koma fram í bókunum eru eins misjafnar og þær eru margar, eins og 

sést á þeim sem hér hefur verið lýst. Allar eiga þær sinn þátt í lífi Sossu og hafa 

mismikil áhrif á hana hver á sinn hátt, þær eiga það þó allar sameiginlegt að hjálpa 

henni að takast á við lífið og þroskast. Persónulýsingarnar eru lifandi og skemmtilegar, 

hægðarleikur er að sjá persónurnar ljóslifandi fyrir sér vegna litríkrar frásagnar Magneu 

og myndanna sem Þóra Sigurðardóttir teiknaði.  

Myndirnar eru áberandi í öllum bókunum nema þeirri síðustu þar sem aðeins er 

mynd á kápu bókarinnar. Þær gera mikið fyrir bækurnar, myndlýsingarnar sýna m.a. 

gömul verkfæri og verklag sem auðveldar lesandanum að sjá fyrir sér hvernig hlutirnir 

litu út á þessum tíma og til hvers hugtökin vísuðu.  

2.2 Stíll og málfar 

Sami stíll einkennir allar bækurnar, aðalpersónan Sossa sem jafnframt er sögumaður 

segir frá í fyrstu persónu. Með því móti verður frásögnin persónuleg og einlæg því 

sögumaðurinn er ávallt nálægur.  

Sú aðferð að láta sögumann vera barn og síðar ungling býður upp á ýmsa 

möguleika, lesendur barnabóka sem eru á svipuðum aldri og sögumaður geta til að 

mynda náð betri tengingu við söguna. Eftir því sem sögupersónan eldist og þroskast á 

milli bóka finnst lesendum þeir þroskast með sögupersónunni. Eins konar samband 

getur því myndast á milli lesanda og sögumanns. Lesandinn lifir sig inn í hugarheim 

sögunnar og finnst að hann upplifi sömu hluti og sögumaðurinn segir frá.  

Hins vegar getur þessi frásagnaraðferð líka orðið til þess að sögumaðurinn 

skerði frelsi höfundarins til að koma upplýsingum á framfæri. Þar sem sögumaðurinn er 

ein af persónum sögunnar verður sjónarhorn hans að taka mið af því. Ekki gengur að 

upplýsingar komi fram um atburð sem á sér stað þegar að sögumaðurinn er ekki til 

frásagnar (Silja Aðalsteinsdóttir 1999:88). Magneu tekst þetta listavel en þó er eins og 

hún gleymi sér á nokkrum stöðum í atburðarrásinni. Hér er til dæmis hægt að nefna 

atvik í bókinni Sossa sólskinsbarn þar sem talað er um föðurömmu Sossu: „Hún 

[amman] suðar og nöldrar ef hún hefur einhvern til að hlusta á sig og tautar við sjálfa 

sig ef enginn er inni nema litla barnið.“ (Magnea frá Kleifum 1991:19, leturbreyting 

höfundar). Hvernig getur Sossa vitað að amma hennar tautar við sjálfa sig þegar enginn 

er nálægt nema litla barnið sem getur ekki einu sinni talað? (Brynja Baldursdóttir og 

Helga Kjaran 1999:208). Fá önnur dæmi er að finna í bókunum um slík stílbrot en þegar 

þau koma fyrir tekur lesandinn varla eftir þeim nema sagan sé grandskoðuð.  

Þegar barn er í hlutverki sögumanns er frásögnin oft óformlegri og ekki eins 

fastmótuð eins og ef fullorðinn á í hlut. Þetta má til dæmis sjá í Sossu sólskinsbarni, þar 

fáum við að kynnast Sossu í fyrsta skipti en frásögnin hefst í miðjum klíðum (in media 

res). Bókin hefst ekki á neinni kynningu heldur færir Sossa okkur formálalaust inn í 

miðja söguna. Með því móti fær lesandinn söguna beint í æð, honum er kippt inn í hana 

og verður að hafa sig allan við að fylgjast með. Ef fullorðinn einstaklingur stæði í 

sporum sögumanns væri líklegra að sagan hæfist á einhvers konar kynningu á aðstæðum 

(Silja Aðalsteinsdóttir 1999:88-89).  

Við rífum okkur úr skóm og sokkum, hendum kjólunum upp á fjósvegginn og hoppum 

syngjandi og skrækjandi á prjónaklukkunum einum saman í kringum mömmu. Okkur 

finnst svo gaman að lifa í dag. Það er sólskin og sunnanvindurinn strýkur okkur um 

vangann (Magnea frá Kleifum 1991:5).  

Á þennan máta hefst fyrsta bókin um Sossu, það er komið sumar og krakkarnir ráða sér 

ekki fyrir kæti. Einu upplýsingarnar sem við fáum strax er hvaða árstíð er, við vitum 

ekki hvar sagan gerist eða á hvaða tíma. Einnig vitum við engin deili á sögumanni eða 

öðrum persónum.  

 Bækurnar um Sossu byggja allar á hefðbundinni byggingu barnabóka, þar kemur 

fram ákveðið mynstur í fjórum þrepum sem aðalsöguhetjan gengur í gegnum. Fyrsta 

þrepið er heima, þar er öruggt skjól en frekar viðburðasnautt. Næsta þrep er farið að 

heiman, hetjan heldur út í heim í leit að meiri spennu og endar það með ævintýri sem er 

þriðja þrepið. Fjórða og síðasta þrepið er heimkoma, hetjan snýr aftur heim reynslunni 

ríkari (Dagný Kristjánsdóttir 2005:19-20). Þegar við kynnumst Sossu fyrst í Sossu 

sólskinsbarni er hún á fyrsta þrepinu, hún hefur aldrei komið út fyrir heimili sitt eða 

bæina í kring. Í næstu bókum á eftir heldur hún út fyrir heimilið, m.a. til að fara í skóla 

en einnig í vist til kaupmannshjónanna þar sem hún lendir í ýmsum ævintýrum. Sossa 

snýr þó alltaf heim á Hamar, gamla bæinn sinn þar sem henni líður best.  

Eldra málfar kemur víða fram í bókunum um Sossu, veröld hennar er gamla 

bændasamfélagið og þess vegna koma fram orð yfir hluti, ákveðin vinnubrögð eða 

starfsheiti sem tíðkuðust á þeim tíma. Þessi orð eru stundum útskýrð en ekki alltaf og er 

það þá hlutverk foreldranna sem lesa bækurnar með börnunum sínum að útskýra orðin 

fyrir þeim. Orðið „grandvar“ kemur til dæmis fram í Sossu sólskinsbarni þegar Sossa 

segir kaupmannsfrúnni frá því að pabbi hennar vilji gera hana að grandvarri stúlku. 

Kaupmannsfrúin skilur ekki hvað Sossa á við og Sossa getur ekki útskýrt það fyrir 

henni því hún veit ekki heldur merkingu orðsins. Þá kemur Anna vinnukona til hjálpar 

og útskýrir fyrir þeim báðum hvað grandvör stúlka merkir (Magnea frá Kleifum 

1991:102-103).  

Sum orðin finnast varla lengur í íslensku máli og gætu því orðið yngri lesendum 

til vandræða, dæmi um það er orðið „fanggæsla“. Í Sossu litlu skessu segir Mundi við 

Sossu systur sína þegar hann fer á sjóinn að hún gæti verið fanggæslan hans ef hún væri 

stærri. Þá er greint frá hugsunum Sossu: „Fanggæsla? Ég velti þessu orði fram og aftur í 

huganum en þorði ekki að spyrja neinn hvað það þýddi. Ég vildi ekki opinbera fáfræði 

mína.“ (Magnea frá Kleifum 1995:15).  

Ég verð nú að játa að ég var sammála Sossu, vissi ekki heldur hvað orðið þýddi 

og þurfti að fletta því upp í orðabók. Þar kom fram að fanggæsla merkir ráðskona í 

verstöð (Mörður Árnason 2002). Ef við rýnum betur í samsetningu orðsins gæti 

fanggæsla ef til vill merkt sú sem gætir fangsins (þess sem fangað er eða veitt) og því 

hlutverk fanggæslu að sjóða ofan í vermanninn og gæta aflans eins og ráðskonur gera. 

Silja Aðalsteinsdóttir segir í Röddum barnabókanna að algengt sé í bókum sem 

hafa sögumann á aldur við Sossu að söguhöfundurinn komi skýrt fram á bak við 

sögumann. Hann ákveður þá til dæmis hvað þarfnast útskýringar. Orðin hér að framan 

eru gott dæmi um þessa birtingu söguhöfundarins í Sossubókunum en það er 

söguhöfundurinn sem stýrir flæði sögunnar (1999:83-84). 

 

3. Fíasól 

Kristín Helga Gunnarsdóttir hefur sent frá sér á annan tug bóka, sú fyrsta sem gefin var 

út eftir hana var barnabókin Elsku besta Binna mín sem kom út árið 1997. Síðan þá 

hefur Kristín haldið sig að mestu við að skrifa fyrir börn sem er verðugt en því miður 

ekki alltaf mikilsmetið verkefni. Það viðhorf hefur löngum komið fram að 

barnabókmenntir séu ekki alvöru bókmenntir og barnabókahöfundar því ekki alvöru 

rithöfundar. Ofan á það fá barnabókahöfundar ekki greidd jafn há laun og þeir sem 

skrifa fyrir fullorðna vegna þess að barnabækur eru ódýrari en bækur fullorðinna 

(Dagný Kristjánsdóttir 2005:15).  

Kristín Helga sagði í viðtali við Lesbók Morgunblaðsins að henni fyndist 

viðhorfið til barnabóka óréttlátt því lesendur á barna- og unglingsaldri væru mun 

kröfuharðari en þeir fullorðnu. „Fullorðinn lesendahópur er alltaf eins og tekur litlum 

breytingum. Börn eru þakklátur lesendahópur en yfirgefa mann svo hratt að maður 

verður að vera á tánum alla daga.“ (Kolbrún Bergþórsdóttir 2008:13). Sem betur fer eru 

neikvæð viðhorf til barnabóka að breytast og vonandi er ekki langt í að 

barnabókahöfundar fái þá viðurkenningu sem þeir eiga skilið.  

Auk barnabókanna hefur Kristín gefið út nokkrar smásögur og eina kennslubók, 

Loft og gullfuglana (2003), sem ætluð er börnum sem eiga erfitt með lestur. Fyrir 

ritstörf sín hefur Kristín Helga hlotið fjölda mörg verðlaun. Hún fékk m.a. 

Bókaverðlaun barnanna fyrir þrjár af þeim bókum sem verða hér til umfjöllunar um 

Fíusól. Þetta eru bækurnar Fíasól í hosiló, Fíasól á flandri og Fíasól er flottust (Kristín 

Helga Gunnarsdóttir: Verðlaun og viðurkenningar. Bokmenntir.is).  

Þessi verðlaun eru mjög þýðingarmikil fyrir barnabókahöfunda þar sem þau eru 

valin af markhópi bókanna, það er börnunum sjálfum en börn á aldrinum sex til tólf ára 

hafa atkvæðarétt í kosningunum.Verðlaunin eru veitt á hverju ári af almennings- og 

skólabókasöfnum um land allt, ein verðlaun fyrir innlenda bók og ein fyrir erlenda bók 

(Borgarbókasafn Reykjavíkur 2012). 

Alls hefur Kristín Helga skrifað fimm bækur um prakkarann Fíusól, þetta eru 

bækurnar Fíasól í fínum málum (2004), Fíasól í hosiló (2005), Fíasól á flandri (2006), 

Fíasól er flottust (2008) og Fíasól og litla ljónaránið sem kom út árið 2010. Nýjasta 

bókin í bókaflokknum um Fíusól er þó frábrugðin hinum að því leyti að hún er 

myndabók og er þar af leiðandi ætluð yngri lesendum en fyrri bækurnar. Teikningar 

Halldórs Baldurssonar gera mikið fyrir bókina sem skartar litríkum myndum hans á 

hverri blaðsíðu. Sögurnar lifna við fyrir augum lesandans í myndunum en Halldór hefur 

einnig myndskreytt hinar bækurnar um Fíusól.  

Kristín Helga er mjög hugmyndarík og ekki föst í viðjum vanans eins og oft vill 

verða. Það sýndi sig þegar hún gaf út Ferðabók Fíusólar (2006) en hún hefur að geyma 

ýmiss konar hugmyndir fyrir krakka til að drepa tímann á ferðalögum eða á dauðum 

stundum. Í Ferðabók Fíusólar eru meðal annars hugmyndir að leikjum til að leika á 

löngum bílferðum, þrautir, gátur og sögur (Kristín Helga Gunnarsdóttir: Ferðabók 

Fíusólar. Bokmenntir.is).  

Vinsældir Fíusólar virðast ekki dvína með árunum og til marks um þann áhuga 

sem börn á öllum aldri virðast hafa á henni var leikritið Fíasól (2010) sýnt í 

Þjóðleikhúsinu sem byggði á bókunum sívinsælu. Sama ár kom leikritið einnig út á 

mynddiski (Jóhann Bjarni Kolbeinsson 2009). Er það í raun vinsældum bókanna að 

þakka að fleiri bækur komu út um Fíusól því upphaflega hafði höfundurinn hugsað 

bókaflokkinn sem þríleik. Í viðtali við Lesbók Morgunblaðsins árið 2008 sagði Kristín 

Helga að Fíasól á flandri hefði átt að vera síðasta bókin í bókaflokknum. Það voru hins 

vegar aðdáendur Fíusólar sem fengu Kristínu Helgu til að skrifa fleiri bækur um hana. 

Krakkar voru sífellt að spyrja rithöfundinn hvort ekki væru fleiri sögur af Fíusól 

væntanlegar og því gat Kristín Helga ekki neitað. Síðan þá hafa komið út tvær bækur til 

viðbótar um Fíusól, auk Ferðabókarinnar og leikritsins (Kolbrún Bergþórsdóttir 

2008:12). 

Bækurnar um Fíusól eru mjög nútímalegar, með þeim fá krakkar tækifæri til að 

lesa sögur úr samtíma sínum því Fíasól lifir og hrærist í heimi 21. aldarinnar. Í fyrstu 

bókinni sem gefin var út um hana var hún sjö ára gömul en í þeirri síðustu er hún orðin 

níu ára, bækurnar spanna því tvö ár í hennar lífi. Sagt er frá hinum ýmsu uppátækjum og 

uppákomum sem Fíasól lendir í á líflegan máta. Börn af báðum kynjum hafa vafalaust 

gaman af sögunum sem henta börnum á svipuðum aldri og Fíasól. Ómögulegt er þó að 

setja þak á fyrir hvaða aldur bækurnar henta því foreldrar hafa örugglega ekki síður 

gaman af lestri bókanna en börn þeirra.   

 

3.1. Persónur 

Bækurnar um Fíusól eru ætlaðar yngri lesendum en bækurnar um Sossu, þær eru styttri 

og með stærra letri til að auðvelda lesturinn. Sögupersónurnar í Fíusólar bókaröðinni 

eru því ekki jafn flóknar og bjóða ekki upp á jafn mikla túlkun og persónurnar í 

Sossubókunum. Það er þó ekki þar með sagt að þær séu ekki eins skemmtilegar eða jafn 

eftirtektarverðar, því þær eru litríkar og fjölbreyttar persónur sem setja mikinn svip á 

sögurnar. Hér verður fjallað um miðlægar persónur bókanna, aðalpersónuna Fíusól og 

mótleikara hennar, en jaðarpersónurnar verða ekki útlistaðar nákvæmlega þó þær séu 

nefndar á nafn (Dagný Kristjánsdóttir 2005:24-25).  

Fyrst ber að nefna Fíusól sem er eina aðalpersóna bókanna. Hún er sjö ára gömul 

þegar við kynnumst henni fyrst en níu ára gömul þegar við skiljum við hana í síðustu 

bókinni, Fíasól og litla ljónaránið. Fíasól er hress og fjörug stelpa með mikið og svart 

úfið hár sem hún vill helst ekki greiða. Hún er mjög uppátækjasöm og hefur gaman af 

alls kyns ferðalögum eins og kemur glögglega fram í bókunum.  

 Í fyrstu bókinni fáum við að vita að Fíasól býr ásamt foreldrum sínum, tveimur 

eldri systrum og hundunum Hansínu og Jensínu í Grænalundi í Grasabæ. Fíasól er hins 

vegar eina persónan sem við fáum að kynnast af alvöru í fjölskyldunni (Kristín Helga 

Gunnarsdóttir 2004:6). Við fáum hvorki að vita hvað foreldrar hennar heita né fullt nafn 

systranna sem alltaf eru kallaðar Bidda og Pippa. Það kemur þó fram að Pippa er ellefu 

ára gömul og er því fjórum árum eldri en Fíasól, aðeins er sagt að Bidda sé unglingur, 

sem er frekar óræður aldur. 

 Við kynnumst hinum fjölskyldumeðlimunum betur eftir því sem líður á 

bækurnar og komumst meðal annars að því að Bidda er í menntaskóla en hún er átta 

árum eldri en Fíasól (Kristín Helga Gunnarsdóttir 2008:5). Einnig fáum við að vita að 

móðir Fíusólar er heimavinnandi en faðir hennar vinnur úti, það kemur þó ekki fram við 

hvað hann vinnur. Húsbóndinn og stóra systirin Bidda eru þær persónur sem minnst 

koma við sögu af fjölskyldumeðlimum í Grænalundi. Þau eru í raun eins konar 

aukapersónur í stað þess að vera mótleikarar Fíusólar eins og Pippa og mamman. 

Athyglisvert er miðað við hve stórt hlutverk móðurinnar er í bókunum að nafn hennar 

kemur hvergi fram. Í fjórðu bókinni er þess hins vegar getið að faðirinn heitir Láki og er 

hlutverk hans töluvert fyrirferðarminna en móðurinnar (Kristín Helga Gunnarsdóttir 

2008:66).  

Pippa er miðjusystirin og er hún mun meira áberandi en elsta systirin Bidda, eins 

og áður hefur komið fram. Ástæðan fyrir því er væntanlega sú að yngri systurnar eru 

nær í aldri og leika sér því oftar saman. Í bókinni Fíasól í hosiló skellur til dæmis á 

kennaraverkfall, Pippa og Fíasól eru þá báðar heima við og bralla ýmislegt skemmtilegt 

á þeim tíma (Kristín Helga Gunnarsdóttir 2005:35). Pippa er klár, frekar fullorðinsleg 

stelpa sem kemur oft með heilræði til Fíusólar í bókunum eða leiðréttir hana ef hún fer 

með rangt mál.  

Sú persóna sem kemst næst Fíusól er besti vinur hennar Ingólfur Gaukur, hann 

er tveimur árum eldri en Fíasól og býr í sömu götu og hún. Ingólfur Gaukur er ávallt 

hafður með í kynningunni í upphafi bókanna eins og til að minna á hans sess í tilveru 

Fíusólar, þar kemur fram aldur hans og hvar hann á heima. Gott dæmi um það hversu 

nánir vinir hann og Fíasól eru, er þegar þau gefa hvort öðru, óafvitandi, nákvæmlega 

sömu jólagjöfina. Eins og Fíasól orðar það: „Maður getur átt svo góða vini að þeir 

hugsa eins og maður sjálfur.“ (Kristín Helga Gunnarsdóttir 2005:58).  

Aðrar persónur innan fjölskyldunnar sem myndu einnig falla í flokk mótleikara 

Fíusólar eru amma Gógó og Glóa móðursystir Fíusólar. Sambandið á milli Fíusólar og 

ömmu hennar er mjög gott, til að mynda hringir Fíasól í hana á hverjum degi til að 

heyra hvernig hún hafi það (Kristín Helga Gunnarsdóttir 2004:39). Amman er ung í 

anda, æfir til dæmis fimleika og gerir jógaæfingar með Fíusól (Kristín Helga 

Gunnarsdóttir 2006:24).  

 Glóa móðursystir kemur einnig oft við sögu, hún og amma Gógó fara til dæmis 

með fjölskyldunni í Grænalundi í ferðalag norður í land í Fíusól í fínum málum (Kristín 

Helga Gunnarsdóttir 2004:49). Þegar Fíasól er orðin sjö ára gömul og kann ekki enn á 

klukku er það Glóa sem kennir henni það, hún lánar Fíusól úrið sitt og gerir samning 

við hana um að ef Fíasól nái að læra á það innan tveggja vikna megi hún eiga úrið. Þessi 

aðferð virkar vel og hringir Fíasól oft í Glóu frænku sína til að láta hana vita hvað 

tímanum líður (Kristín Helga Gunnarsdóttir 2005:102-104).  

 Einstaka sinnum er minnst á afa Donna en þá aðeins ef talað er um ömmu Gógó 

líka, afinn er því algjör aukapersóna. Aðrar aukapersónur sem koma við sögu eru vinir 

Fíusólar; systkinin Höskuldur, Hallbjörn og Heba sem búa beint á móti henni. 

 Hundarnir Hansína og Jensína eru eins konar aukapersónur, þær eru hluti af 

fjölskyldunni í Grænalundi og minnst er á þær reglulega. Þær eru til dæmis ávallt hafðar 

með í kynningunni í upphafi hverrar bókar. Fíasól fær að kynnast alvarleika lífsins 

þegar hundurinn Hansína deyr, hún var búin að vera með fjölskyldunni í 12 ár og orðin 

stór hluti af henni. Hansína er því kvödd á viðeigandi hátt með jarðarför í bakgarði 

fjölskyldunnar (Kristín Helga Gunnarsdóttir 2008:131-137). 

Það eru því ekki aðeins mannverurnar sem hafa áhrif á Fíusól og kenna henni á 

lífið, heldur einnig hundarnir sem henni þykir svo vænt um.  

 

3.2. Stíll og málfar 

Allar bækurnar um Fíusól hefjast á nokkurs konar formála eða kynningu en þar koma 

fram ýmsar upplýsingar um Fíusól og þá sem tengjast henni. Meðal annars er yfirleitt 

alltaf sagt frá því hvar Fíasól á heima, hvað hún sé gömul og hver besti vinur hennar er. 

Hér sjáum við dæmi úr fyrstu bókinni um Fíusól:  

Fíasól er sjö ára gamall krabbi sem býr í Grænalundi í Grasabæ. Hún er ekki alvöru 

krabbi. Hún er stelpa í stjörnumerkinu krabba og finnst það ömurlegt. […] Í Grænalundi 

býr hún með mömmu sinni og pabba, stóru systrunum Pippu og Biddu og 

kjölturökkunum Hansínu og Jensínu. Besti vinur Fíusólar er Ingólfur Gaukur. Hann er níu 

ára og á heima í húsinu á ská á móti (Kristín Helga Gunnarsdóttir 2004:6).   

Formálinn í bókinni Fíasól og litla ljónaránið er þó frábrugðinn formálum hinna 

bókanna að því leyti að þar koma ekki þessar helstu upplýsingar fram heldur er 

formálinn upprifjun frá Kaupmannahafnarferðinni í Fíusól á flandri. Því má segja að 

Fíasól og litla ljónaránið sé sjálfstætt framhald af Fíusól á flandri, allar bækurnar fimm 

tengjast samt sem áður í eina heild.   

Með því að hafa formála í upphafi hverrar bókar er auðvelt fyrir nýja lesendur 

Fíusólar að komast inn í hugarheim hennar og kynnast sögupersónum. Eins er þetta góð 

aðferð til að rifja upp hvað gerðist í síðustu bók og er þar af leiðandi fín tenging á milli 

bóka. Með kynningunni fáum við líka nasaþefinn af því hvernig persóna Fíasól er og 

hverju hún getur tekið upp á. Eins og í dæminu sem var nefnt hér á undan þá líkaði 

Fíusól ekki að vera í stjörnumerkinu krabba, hún bjó því til nýtt stjörnumerki rósótta 

fiðrildið, sem hentaði henni betur. Við kynnumst því fljótt af lestri bókanna að ef Fíusól 

líkar ekki eitthvað þá er hún fljót að breyta hlutunum á þann veg sem hentar henni.  

Í bókunum um Fíusól fáum við að heyra skemmtilegar sögur af henni og því 

sem hún tekur sér fyrir hendur, yfirleitt er einn atburður í hverri bók í brennidepli og 

mesta athyglin beinist að honum. Þetta eru atburðir eins og ferðalög innanlands sem 

fjallað er um í bókinni Fíasól í fínum málum og utlanlandsferð til Kaupmannahafnar 

sem talað er um í Fíusól á flandri og í Fíusól og litla ljónaránið.  

Í raun eru bækurnar uppfullar af skemmtilegum sögum og atburðum og erfitt er 

að gera upp á milli þeirra. Næstum hver einasti kafli í bókunum hefur sína sögu að 

segja, sérhver bók hefur því að geyma nokkrar smásögur af Fíusól og bækurnar í heild 

eru eins konar smásagnasafn. Erfitt er að tala um söguþráðinn í bókunum því hann 

byggist upp á mörgum atburðum. Líkja mætti gerð frásagnarinnar við prakkarasögur, 

þær byggjast á röð af uppákomum sem hver um sig hefur sjálfstæða byggingu. Í sumum 

prakkarasögum gerast allar uppákomurnar á sama stað en aðrar fjalla um sama minni. 

Þá kemur einnig fyrir að sama persónan lendi í mörgum ævintýrum, eins og til dæmis í 

sögunum um Fíusól (Dagný Kristjánsdóttir 2005:20).  

Frásögnin er mjög fjörug og litrík í öllum bókunum, hægt er að nefna margar 

sögur því til stuðnings. Einna eftirminnilegust er sagan af Sigmundi netþjóni í bókinni 

Fíasól á flandri. Í þeirri sögu er Fíasól veik, henni leiðist og hefur ekkert að gera. Hún 

ákveður því að taka þátt í netleik þar sem verðlaunin eru heimsókn frá Sigmundi 

netþjóni sem þjónar vinningshafanum í heilan dag (hann tekur til heima hjá viðkomandi 

og eldar fyrir hann). Fíasól verður himinlifandi þegar hún fær tölvupóst þess efnis að 

hún sé einn af fimm sigurvegurum í leiknum, hún reynir að láta mömmu sína vita en 

hún er líka veik og vill ekkert hlusta á Fíusól. Þegar Sigmundur mætir á svæðið er 

Fíasól honum innan handar við hreingerninguna. Hinir fjölskyldumeðlimirnir ætla ekki 

að trúa eigin augum þegar þau koma heim og sjá hvað húsið er orðið hreint og að búið 

er að bera á borð ljúffengan veislumat. Fíasól fær hrós fyrir framtakssemina en hins 

vegar er hún líka skömmuð svolítið fyrir að skrifast á við ókunnugt fólk í tölvunni og 

bjóða ókunnugum í heimsókn (Kristín Helga Gunnarsdóttir 2006:45).  

Þetta er eitt af því skemmtilega við bækurnar, þær eru fyrst og fremst ætlaðar 

börnum til skemmtunar en víða er þó að finna dæmi um fróðleik og forvarnir sem 

beinast að þeim en sett fram á skemmtilegan hátt. Lesendum er kennd rétt hegðun og 

framkoma með dæmisögum af Fíusól. Aðrir hlutir sem komið er inn á í bókunum eru til 

dæmis að það á aldrei að fara neitt með ókunnugum, það má ekki stela eða plata en 

einnig er komið inn á alvarlegri málefni eins og einelti og dauða. Það er áhugavert 

hvernig Kristín Helga nær að feta hinn mjóa stíg á milli skemmtunar og fróðleiks án 

þess að gera það á þvingandi hátt. Dæmisögurnar af Fíusól bjóða líka upp á 

áframhaldandi umræður foreldra við börn sín um það sem gerist í sögunum. Til dæmis 

um rétta tölvu- og netnotkun, því þó að tölvur séu skemmtileg tæki geta þær líka verið 

varasamar.  

Kristínu Helgu tekst að koma sögunum um Fíusól skemmtilega frá sér, hún 

notar sögumann með takmarkað sjónarhorn sem segir frá í þriðju persónu. Í Röddum 

barnabókanna er fjallað um þessa tegund af sögumanni: 

Algengast í barnabókum okkar er sögumannsafbrigði sem liggur á milli hins alvitra 

sögumanns og fyrstu persónunnar: þriðju persónu sögumaður sem takmarkar sjónarhorn 

sitt og yfirsýn. Oft stendur hann þétt upp við aðalpersónu og takmarkar sjónarhorn sitt við 

hana; stundum veitir hann sér aðgang að fleiri persónum. Með þessu móti hefur 

söguhöfundur alla þræði í hendi sér, getur séð söguhetjur sínar að utan og innan, vitað það 

sem hann vill koma á framfæri strax og þóst ekki vita það sem hann vill bíða með (Silja 

Aðalsteinsdóttir 1999:91). 

Í sögunum um Fíusól er hún, ásamt móðurinni, sjónbeinir sögunnar (e. focalizer) þ.e. 

lesandi horfir á söguefnið með hennar augum. Ef lesendur fá að fylgjast með öðrum 

persónum er það oftast af sjónarhóli Fíusólar eða móðurinnar (Dagný Kristjánsdóttir 

2005:27).  

Það eru ekki aðeins dæmisögurnar í bókunum sem eru skemmtilegar og 

fræðandi heldur vekur málfarið í bókunum oft kátínu auk þess sem það getur verið mjög 

fróðlegt. Mörg samheiti koma fram í bókunum yfir orð sem eru lesendum kunnugleg en 

einnig eru notuð eldri orð sem fer minna fyrir í dag. Dæmi um þetta má nefna í bókinni 

Fíasól á flandri þegar Fíasól tekur nýja sokka frá Pippu systur sinni í leyfisleysi en 

heldur því fram að hún hafi fengið þá lánaða. Þá segir Pippa: „Það er ekki hægt að fá 

lánað ef maður spyr ekki um leyfi. Það heitir að stela, ræna, hnupla og rupla, bísa og 

taka ófrjálsri hendi.“ (Kristín Helga Gunnarsdóttir 2006:9; leturbreyting höfundar). 

Einnig má nefna annað dæmi úr Fíasól er flottust þar sem Bidda systir Fíusólar líkir 

hárinu á henni við krummahreiður vegna þess hversu úfið og flókið það er. Bidda notar 

hins vegar orðið ‘laupur’ sem er ef til vill ekki í orðaforða allra lesenda (Kristín Helga 

Gunnarsdóttir 2008:5). Orðin eru hins vegar útskýrð þannig að orðskilningur lesenda 

eykst með lestri bókanna. Líkt og með dæmisögurnar er þessum fróðleik þó ekki 

þvingað inn í bækurnar heldur er þetta gert á léttan og skemmtilegan hátt, svo varla 

verður eftir því tekið að verið sé að lauma inn fróðleik.  

Það eru þó ekki bara gamalgróin og stundum gleymd orð úr íslensku máli sem 

eru notuð í bókunum. Fíasól pælir í tungumálinu og orðunum eins og Sossa og er 

dugleg við að skjóta inn orðum sem eru henni töm en koma lesendum e.t.v. spánskt fyrir 

sjónir. Fíasól segir til dæmis ‘uss með það’ þegar hún vill ekki tala meira um eitthvað 

ákveðið málefni (Kristín Helga Gunnarsdóttir 2004:66), súrt nammi kallar hún ‘súrefni’ 

(Kristín Helga Gunnarsdóttir 2005:10) og henni finnst fiskur ekki vera góðgæti heldur 

‘ógæti’ (Kristín Helga Gunnarsdóttir 2004:49). 

 

4. Strákastelpa 

Hvað er strákastelpa (e. tomboy)? Hvaða merkingu hefur orðið? Samkvæmt Ensk-

íslensku orðabókinni hefur tomboy þessa merkingu: „Stelpa gefin fyrir strákaleiki“ (Jón 

Skaptason 2006). Hugtakið „strákastelpa“ finnst hins vegar ekki í íslenskum 

orðabókum.  

Orðið er engu að síður oft notað í umræðum um kyn og kyngervi en það virðist 

mismunandi hvaða skilgreiningu menn leggja í orðið, skilgreining þess virðist huglæg 

og mjög á reiki. Eins er það mismunandi eftir menningarheimum hvaða skilningur er 

lagður í orðið og fer eftir því hvað menn líta á sem strákalega eða stelpulega hegðun.  

Yfirleitt er hugtakið „strákastelpa“ þó aðeins notað um stelpur á barnsaldri 

(Bailey o.fl. 2002:336). Ástæðan fyrir því er sú að þegar að stelpur komast á 

kynþroskaaldurinn hætta þær oftast að láta eins og strákar, slík hegðun eldist af þeim 

eða hún minnkar þegar áhuginn á að ganga í augu hins kynsins eykst. Hinar líkamlegu 

breytingar sem þá eiga sér stað eiga þar eflaust einhvern þátt, stelpunum finnst þær þá 

frekar geta samsamað sig eigin kyni eða þær finna fyrir þrýstingi á að falla inn í það 

kynhlutverk sem er ætlað þeim (Burn o.fl. 1996:420). Á kynþroskaskeiðinu vilja 

strákastelpur oft gera sig kvenlegar til að heilla strákana (Burn o.fl. 1996:425).  

Skilgreiningin á strákastelpu er ekki aðeins huglæg heldur er orðið líka 

gildishlaðið, sérstaklega ef við berum það saman við hliðstæðu þess sem er orðið 

stelpustrákur. Þessi tvö orð hafa svipaða merkingu fyrir sitt hvort kynið, strákastelpa er 

stelpa sem hagar sér strákalega og stelpustrákur er strákur sem hagar sér stelpulega. Það 

er hins vegar litið gjörólíkum augum á þessi hugtök; strákastelpa er miklu jákvæðara 

hugtak heldur en stelpustrákur og fólk virðist fljótara að dæma síðari hópinn og tengja 

hann við samkynhneigð. Það virðist vera hefðbundin hugsun að það að haga sér 

strákalega eldist af stelpunum en hið gagnstæða ekki af strákunum og því líklegra að 

þeir séu eða verði samkynhneigðir (Bailey o.fl. 2002:335). Margar stelpur líta á sig 

sjálfar sem strákastelpur og finnst ekkert að því en fáir strákar myndu sjálfir kalla sig 

stelpustrák vegna þess gildishlaðna stimpils sem er á orðinu.  

Flest höfum við einhverjar hugmyndir um það sem við teljum felast í hugtakinu 

strákastelpa. Þau atriði sem koma oftast upp í tengslum við það eru stelpur sem leika sér 

frekar við stráka en stelpur, þær vilja frekar dót sem tengt er við stráka en stelpur (t.d. 

frekar bíla en dúkkur) og klæðast heldur buxum en kjólum. Strákastelpur sitja ekki 

stilltar og prúðar eins og fyrirmyndar stelpur gera heldur hafa þær gaman af hvers kyns 

hreyfingu og ærslalátum.  

Í raun er hægt að skipta strákastelpum gróflega í þrjá flokka sem eiga það 

sammerkt að vera í einhvers konar uppreisn gegn hefðbundnum skilgreiningum 

samfélags og menningar á konum, stöðu þeirra og möguleikum; Þær sem eru á móti því 

að hafa fæðst í stelpulíkama og vildu heldur hafa fæðst sem strákur. Þær sem hafa 

gaman af að klæða sig í strákaföt eða taka á sig strákagervi og að lokum þær sem eru 

fyrst og fremst ósáttar við þær skorður og skilgreiningar sem samfélagið setur 

kvenfólki.  

Strákastelpur eru líkari strákum en stelpum á margan hátt en hins vegar haga þær 

sér oftast eins og stelpur að einhverju leiti. Það er vegna hins líffræðilega munar sem er 

á kynjunum, strákastelpur geta verið líkar strákum en þær eru ekki strákar. Þegar talað 

er muninn á kynjunum er mesti ágreiningurinn um hvort hann sé tilkominn vegna 

líffræðilegra þátta, kyngervis eða félagslegra þátta.  

Af þessu þrennu er félagslega hliðin sá áhrifavaldur sem mest hefur verið 

skoðaður. Þar geta spilað inn í þættir eins og mismunandi umgengni eða umönnun (til 

dæmis á meðal foreldra, kennara eða jafningja) og að börnin læra það sem fyrir þeim er 

haft. Þá leikur uppeldi barnanna einnig stórt hlutverk (Bailey o.fl. 2002:334).  

Hvernig börn takast á við þá tilfinningu að finnast þau ekki falla í hið fastmótaða 

form samfélagsins fer að miklu leyti eftir fyrirmyndunum sem þau hafa. Þar geta bækur 

og sögupersónur einnig skipt máli en ekki aðeins fólk af holdi og blóði.  

Í persónusköpun barna- og unglingabóka hefur kyn ætíð skipt miklu máli. Mikið vatn 

hefur runnið til sjávar síðan fyrstu barnabækurnar komu fram þar sem kynjunum var oft 

lýst afar einhæft. Nú snýst ekki allt um „líffræðilegt kyn heldur kynið sem 

menningarlegan tilbúning sem börnum er gert að læra eða tileinka sér“ (Dagný 

Kristjánsdóttir 2005:26). Eins hafa viðhorf samfélagsins til kynjanna og þess hvað telst 

vera stelpulegt eða strákalegt (kvenlægt eða karllægt) breyst töluvert sem skilar sér til 

barnanna (Dagný Kristjánsdóttir 2005:26). 

Hér verður ekki farið nánar út í hvaða þættir hafa áhrif á strákastelpulega hegðun 

heldur ætlum við að skoða dæmi úr bókunum um Sossu og Fíusól og sjá hvernig við 

getum tengt þau við slíka hegðun. Það er umfjöllunarefni næsta kafla.  

 

4.1. Strákastelpan í Sossu og Fíusól 

Við getum sett báðar persónurnar Sossu og Fíusól í flokk strákastelpna, þær eru 

uppátækjasamar, eiga erfitt með að sitja kyrrar og láta ekki bjóða sér hvað sem er.  

Þær eru meira fyrir að leika sér með strákum og hugsa ef til vill eins og strákar að 

einhverju leyti.  

Strákastelpur eiga það til að lýsa yfir vilja sínum til að vera frekar strákar en 

stelpur (Bailey o.fl. 2002:339). Þessi ósk kemur meðal annars fram hjá Sossu í bókinni 

Sossa sólskinsbarn, þar segir: „Ég vildi vera Gummi og Gummi vildi vera ég. Við 

sitjum stundum uppi í bæjarsundi og óskum okkur aftur og aftur að við skiptum um 

ham. En við höfum ekki hitt á óskastundina ennþá.“ (Magnea frá Kleifum 1991:12). 

Þessi ósk um að vera frekar strákur en stelpa kemur einnig fram í Sossu sannri hetju en 

þar segir Sossa: „Því gat ég ekki fæðst sem strákur og losnað við þetta basl?“ (Magnea 

frá Kleifum 1998:28). Í þessum kafla sem heitir „Ég verð kona“ er sagt frá því þegar 

Sossa byrjar á blæðingum, slíkar hugsanir á þeim tíma eru þó eflaust ekki aðeins 

bundnar við strákastelpur heldur stelpur almennt.  

Viðlíka hugsanir koma þó aldrei fram hjá Fíusól, hún hefur gaman af mörgum 

hlutum sem strákum finnast skemmtilegir en sú hugsun að hún vilji frekar vera strákur 

en stelpa kemur ekki upp hjá henni. Í raun er margt sem er ekki ýkja strákalegt í hegðun 

Fíusólar, henni finnst til dæmis bleikur vera fallegasti litur í heimi og vill helst henda 

fötum sem hún á í öðrum litum (Kristín Helga Gunnarsdóttir 2004:24). Hlutirnir 

breytast reyndar fljótt því í næstu bók um Fíusól er hún búin að læra að meta aðra liti og 

vill helst vera í bláum eða brúnum fötum frekar en bleikum því það sést minna á slíkum 

fötum ef þau verða skítug (Kristín Helga Gunnarsdóttir 2005:7). 

Annað dæmi um stelpuna Fíusól er þegar hún þarf að fara í klippingu til að láta 

laga hárið á sér sem hún hafði klippt sjálf, Fíasól vill alls ekki láta klippa það stutt og 

segist vera að safna hári. Þessir hlutir eru ekki alveg í samræmi við þá staðalmynd sem 

við höfum af strákastelpum sem eiga oftast að vera með stutt hár og þola ekki bleikan lit 

né kjóla. Ýmislegt í bókunum um Fíusól er þó dæmi um það sem kalla mætti strákalega 

hegðun; besti vinur hennar er til dæmis strákur, hún á erfitt með að sitja kyrr, hún 

gengur oftast um í buxum frekar en kjólum og henni finnst gaman að klifra uppi á 

húsþökum. Fíusól finnst meira segja gaman að fá lepp þegar hún slasast í „Stóru 

sundslysaferðinni“ því þá fær hún lepp fyrir augað eins og sjóræningi (Kristín Helga 

Gunnarsdóttir 2008:25).  

Fíasól er gott dæmi um bókmenntapersónu sem gæti því sem næst verið kynlaus, 

útlit hennar er ekki á nokkurn hátt afgerandi strákalegt eða stelpulegt. Hún er með 

mikið, svart og úfið hár og oftast klædd í buxur. Fíasól hefur gaman af hlutum sem geta 

bæði átt við stráka og stelpur en hegðun hennar er samt sem áður strax tengd við 

strákastelpu vegna kyns hennar og framkomu. Sömu sögu er að segja um Sossu ef 

útlitið er undanskilið, sé aðeins hugsað út í hegðun sögupersónunnar gæti hún hvort 

heldur átt við strák eða stelpu. Slík dæmi er víða að finna í barna- og unglingabókum, 

má þar nefna sögupersónurnar Línu Langsokk og Ronju ræningjadóttur. Í þeim birtist 

barn sem finnst það vera bæði kynin eða hvorugt, einhvers konar kynlaus persóna 

(Dagný Kristjánsdóttir 2005:26). 

Báðar stelpurnar, Sossa og Fíasól, taka upp á ýmsum prakkarastrikum. Slík 

hegðun er yfirleitt ekki talin viðeigandi hjá stúlkum í hefðbundnum barnabókum heldur 

er oft litið á það sem svo að hún sé aðeins leyfileg hjá strákum, jafnvel kennd við þá og 

kölluð strákapör. Hugtakið „stelpupör“ er ekki til. Stelpur eiga að haga sér vel, vera 

stilltar og hljóðar sem eru þó ekki lýsandi orð fyrir þær Sossu og Fíusól heldur þvert á 

móti.  

Fíasól er ekki gömul þegar hún tekur upp á sínu fyrsta prakkarastriki, hún er 

aðeins fjögurra ára gömul þegar hún ákveður að taka málin í sínar eigin hendur og 

leggja upp í langferð til að skoða veröldina ein síns liðs. Hún kemst reyndar ekki langt, 

aðeins að næsta húsi en það hefur ef til vill verið nóg til að kveikja ævintýraþrána hjá 

henni sem virðist vera óslökkvandi í bókunum (Kristín Helga Gunnarsdóttir 2004:9-13). 

Önnur dæmi um slíka hegðun er til dæmis þegar Fíasól rænir óvart sjoppu, lýgur 

rosalegri sögu að Glóu frænku sinni eða þegar hún sendir sjálfri sér ástarbréf. Eitt mesta 

prakkarastrikið er þó líklegast þegar Fíasól tekur dvergapa úr dýragarðinum í 

Kaupmannahöfn í bókinni Fíasól og litla ljónaránið. Apinn klifrar ofan í vasa Fíusólar 

og er hún því ekki beint að ræna honum, hann felur sig þarna sjálfur. Síðan upphefst 

mikið ævintýri þegar Fíasól fer aftur í dýragarðinn til að skila apanum (Kristín Helga 

Gunnarsdóttir 2010:14-19). 

Margar sögur væri einnig hægt að nefna af Sossu, einu sinni ætlar hún til dæmis 

að selja kaupmannshjónunum Siggu systur sína í skiptum fyrir kúna Baugu sem 

kaupmaðurinn tók upp í skuld (Magnea frá Kleifum 1991:101). Kaupmannshjónin eiga 

aðeins eitt barn og finnst Sossu þetta því prýðileg skipti, þar sem foreldrar hennar eiga 

ógrynni barna. Hér er einnig hægt að nefna þegar Sossa og Fríða vinkona hennar fara 

einar út á árabát í leyfisleysi ásamt tveimur yngri systkinum Sossu, þau lenda í 

ógöngum á hafi úti en allt fer vel að lokum (Magnea frá Kleifum 1995:83-87).  

Skemmtilegustu prakkarasögurnar af Sossu koma fyrir í bókinni Sossa 

skólastúlka, þar eru nefndir nokkrir atburðir þegar Sossa hefnir sín á óknytta 

bræðrunum Muggi og Kuggi. Sossa setur pipar og laxerolíu í mat strákanna og salt í 

kaffið þegar þeir koma eitt skipti í heimsókn á bæinn. Einnig setur Sossa lús í hárið á 

Kuggi ásamt Efemíu vinkonu sinni þegar börnin dvelja á heimavist í skólanum á 

Eyvindarnesi og hellir keytu yfir Mugg (Magnea frá Kleifum 1997). 

Það er þó oftast Setta sem kemur Sossu í vandræði, Setta er eins konar  

hliðarsjálf Sossu, hún verður til einn daginn þegar Sossa grettir sig framan í spegil 

(Magnea frá Kleifum 1991:32-33). Sossa notar Settu til að skýla sér á bakvið þegar hún 

hefur gert e-ð af sér, þá er auðvelt að skella skuldinni á Settu í von um að sleppa við 

skammir. Setta hefur ófáum sinnum komið Sossu í vandræði, til dæmis þegar Lars 

kaupmannssonurinn kemur í fyrsta skipti í heimsókn á bæinn ásamt Larsen föður sínum 

og Sossa bítur þann yngri (Magnea frá Kleifum 1991:76). Þessi atburður á þó eftir að 

vera upphafið á góðum kynnum á milli Sossu og kaupmannsfjölskyldunnar.  

Minna fer fyrir Settu eftir því sem Sossa verður eldri, er það helst að hún komi 

til tals þegar Sossa ræðir við Fríðu eða þegar Sossa er ávítuð fyrir e-ð sem hún ætti ekki 

að gera, þá er sagt við hana að passa betur upp á Settu. Er það í samræmi við það sem 

sagt var hér að framan um að strákaleg hegðun minnki oft eða hverfi hjá stelpum á 

kynþroskaaldrinum.  

Af ofangreindum texta má sjá að hegðun strákastelpna felur ávallt í sér einhvers 

konar uppreisn, þær rísa upp gegn ríkjandi normum samfélagsins. Uppreisn Sossu felst 

meðal annars í þeirri hugsun að hún getur ekki hugsað sér að eignast börn eftir að hafa 

séð móður sína eignast börn á næstum því hverju ári. Í því samfélagi sem Sossa lifir og 

hrærist í var það eitt helsta hlutverk konunnar að sjá um börn og buru. Það er ein af 

ástæðunum fyrir því að Sossa vill heldur vera strákur. Einnig er líklegt að áreitið frá 



27 
 

Muggi og Kuggi hafi mótað hana á þann veg að hún geti ekki hugsað sér að vera stelpa 

eftir þá lífsreynslu. Þó að Sossa sýni oft þá hegðun að hún vilji frekar vera strákur en 

stelpa þá virðist hún vera sátt við hlutskipti sitt í lok bókaraðarinnar. Þá eru hún og Lars 

nýgift á leið að hefja búskap sem virðist renna stoðum undir þá kenningu sem áður var 

nefnd að hlutverk strákastelpunnar eldist af viðkomandi.  

Uppreisn Fíusólar er gegn þeim viðhorfum sem enn ríkja í nútímasamfélagi að 

kyngreina alla hluti. Fíasól hlustar ekki á þær skilgreiningar að eitthvað sé til sem heiti 

stelpudót eða strákadót. Hún leikur sér með það dót sem hún vill og klæðist þeim fötum 

sem hún vill, án þess að bíða eftir samþykki annarra. Í síðustu bókinni um Fíusól, Fíasól 

og litla ljónaránið, er hún aðeins níu ára gömul og því ómögulegt að segja til um hvað 

framtíðin beri í skauti sér. Líklegt er þó að Fíasól verði áfram baráttukona sem lætur 

ekki bjóða sér hvað sem er.  

 

4.2. Lína Langsokkur 

Lína Langsokkur kom fyrst fram á sjónarsviðið sem aðalsöguhetjan í samnefndri sögu 

eftir Astrid Lindgren árið 1945 (Katrín Jakobsdóttir 2008:46). Síðan þá hefur Lína verið 

fyrirmynd margra barna og skáldsagnapersóna og er hún líklega eitt þekktasta dæmið 

um strákastelpu í hugum fólks. Lína er mjög sterk og áberandi persóna, sést það einna 

best á því að rúmlega hálfri öld frá því hún birtist lesendum fyrst hefur hún enn áhrif 

með sterkri nærveru sinni í sögum nútímans. 

Lína höfðar bæði til barna og fullorðinna með lífsgleði sinni, hegðun og sögum. 

Segja má að í henni sameinist þær tvær persónur sem hér hafa verið til umræðu, Sossa 

og Fíasól. Hér verður því rætt um sameiginleg einkenni stelpnanna þriggja og bent á 

þau atriði í hegðun og fasi Línu sem benda til strákastelpulegrar hegðunar. Allar 

stelpurnar þrjár eiga það til dæmis sameiginlegt að vera mjög uppátækjasamar og 

sjálfstæðar, einnig sækir Sossa rauða hárið og freknurnar til Línu en persónuleiki 

Fíusólar svipar mjög til persónuleika Línu.  

 Það eru þó ekki einu líkindin á milli þessara sögupersóna, stelpurnar eru allar á 

svipuðum aldri ef miðað er við fyrstu bækurnar um Sossu. Lesendur fá að fylgjast með 

Sossu yfir lengra tímabil en hinum stelpunum því bækurnar spanna 11 ár í lífi hennar, 

Sossa er sjö ára gömul í fyrstu bókinni. Fíasól er einnig sjö ára þegar hún kemur fyrst 

fram á sjónarsviðið en hún er á aldrinum sjö til níu ára á þeim árum sem bækurnar 

spanna. Lína er hins vegar níu ára gömul í fyrstu bókinni um hana (Lindgren 2002:7) og 

tíu ára í þeirri síðustu2 (Katrín Jakobsdóttir 2008:55). 

 Eins og áður sagði eru Lína og Sossa báðar rauðhærðar, ólíkt Sossu sem þolir 

ekki sitt rauða hár (vegna þess að hún er öðruvísi) er Lína hæstánægð með sitt, þegar 

henni er strítt á rauða hárinu sínu af hrekkjusvíninu Benna brosir hún bara og segir „Mér 

finnst þú ekki koma kurteislega fram við kvenfólk“ (Lindgren 2002:23).  

Lína er óhrædd við að segja hlutina eins og þeir eru og koma skoðunum sínum á 

framfæri, hvort sem hún er að tala við mesta hrekkjusvínið í bænum eða fína frú. Hún 

tekur heiminum eins og hann er, óskar þess ekki að hann sé öðruvísi né reynir að breyta 

honum á nokkurn hátt (Tholander 2001:18). Sossu er ekki vel við rauða háralitinn vegna 

þess að hún er sú eina rauðhærða í fjölskyldunni, hún vill falla í hópinn en Lína er ekki 

hrædd við að vera öðruvísi heldur gerir hún beinlínis út á það, með sínum mislitu 

sokkum, bætta kjól og allt of stórum skóm.  

Besta vinkona Sossu heitir Fríða og besti vinur Fíusólar er Ingólfur Gaukur, það 

má því segja að Lína sameini þetta tvennt hjá stelpunum, hún á tvo vini, sinn af hvoru 

kyninu en stelpurnar eiga einn vin hvor, önnur karlkyns en hin kvenkyns. Bestu vinir 

Línu eru systkinin Tommi og Anna, þau eru hins vegar algjörar andstæður Línu. Hér er 

lýsing á systkinunum úr bókinni Lína langsokkur: 

Þau voru mjög góð og hlýðin og vel uppalin börn. Tommi nagaði aldrei á sér neglurnar og 

gerði alltaf það sem mamma hans bað hann um. Og Anna skældi aldrei þó henni væri 

bannað eitthvað og hún var alltaf voða fín í nettum, nýstraujuðum léreftskjólum sem hún 

passaði vel að ata ekki út (Lindgren 2002:10). 

Systkinin hafa aldrei áður kynnst öðrum eins leikfélaga og Línu, hún ræður sér alveg 

sjálf, finnur upp á furðulegum leikjum og gengur aftur á bak ef hún er í skapi til þess.  

Í raun má segja að bæði Tommi og Anna séu í sögunum í hlutverki fyrirmyndarstelpu, 

þau sitja stillt og prúð og gera aðeins það sem þeim er sagt að gera. Tommi er því ekki 

beint venjulegur strákur og er hann ef til vill ágætt dæmi um stelpustrák. Hann er ávallt 

hreinn og strokinn, hræddur við að sýna frumkvæði og að skíta sig út.  

Lína hefur gaman af að búa til ný orð líkt og Sossa og Fíasól, munurinn er hins 

vegar sá að Lína veit ekki alltaf hvaða þýðingu orðin hafa. Í Lína langsokkur í 

Suðurhöfum finnur hún upp orðið „splunkur“, Lína leitar lengi að þýðingu orðsins 

                                                
2 Bækurnar um Línu voru upphaflega þrjár; Lína langsokkur (1948), Lína langsokkur ætlar til 
sjós (1949) og Lína langsokkur í Suðurhöfum (1950) en ýmsar styttri útgáfur hafa síðar verið 
byggðar á þeim. Hér verður miðað við þessar þrjár sögur og íslenskar útgáfur þeirra. 



29 
 

þangað til hún notar það yfir pöddutegund sem hún hefur aldrei séð áður en nafnið á 

prýðilega vel við (Lindgren 2002:230-238). Lína hefur þó ekki aðeins gaman af 

nýyrðasmíði heldur finnst henni líka gaman af að búa til lygasgögur. Það finnst einnig 

Sossu sem býr til sögur um Settu og Fíusól sem lýgur að Glóu frænku. Skröksögur 

einkenna varla prúðar og stilltar stúlkur sem segja alltaf satt, það hlýtur að vera eitt af 

einkennum strákastelpna. 

Í Fíasól er flottust fær Fíasól sjóræningjalepp fyrir augað þegar hún slasast í 

sundferð með ömmu sinni og afa, hana dreymir líka um sjóræningja og er heldur leið 

þegar hún vaknar og kemst að því að þetta er aðeins draumur (Kristín Helga 

Gunnarsdóttir 2008:25). Fíasól er ekki ein um að dreyma sjóræningja heldur dreymir 

Línu einnig um að verða sjóræningi þegar hún verður stór (Lindgren 2002:254-259). 

Það er ekki draumur hvaða stelpu sem er, heldur draumur strákastelpu.  

5. Lokaorð 

Í upphafi var rannsóknarspurningunni „Hvað er strákastelpa?“ varpað fram og talin voru 

til þau atriði úr bókunum um Sossu og Fíusól sem samfélagið telur til strákastelpulegrar 

hegðunar. Þessi atriði voru borin saman við svipaða hegðun hjá Línu Langsokki.  

Fíasól, Lína Langsokkur og Sossa eru allt sterkar og sjálfstæðar stelpur sem samfélagið 

hefur skilgreint sem strákastelpur en hvað aðgreinir strákastelpur frá hefðbundnum 

stelpum bókmenntanna? 

 Eins og komið hefur fram eru það helst atriði eins og útlit og hegðun sem greinir 

þessa tvo hópa að. Eins getur uppeldi og lífsreynsla skipt máli. Sossa vill vera strákur 

vegna þess hún hefur séð frá móður sinni hvers samfélagið ætlast til af henni. Eitt 

aðalhlutverk kvenna á þessum tíma var að viðhalda ættinni með barneignum en Sossa 

hefur engan áhuga á því. Hún sættir sig ekki við það hefðbundna kynhlutverk sem 

samfélagið setur henni. Sama máli er að gegna með Fíusól, hún vill ekki láta segja sér 

fyrir verkum heldur gerir það sem henni dettur í hug.   

 Það má því segja að það sem skilgreinir strákastelpur sé að þær séu sjálfstæðar, 

sterkar og drífandi persónur. Strákastelpur fara ekki eftir hefðbundnum viðmiðum hvað 

varðar útlit, hegðun eða annað. Þær eru því alltaf í einhvers konar uppreisn; gegn 

samfélaginu, gegn hefðbundnum kynhlutverkum og þeim föstu skorðum sem aðrir 

virðast fylgja í blindni.  

Hugtökin strákastelpa og stelpustrákur eru mjög gildishlaðin eins og áður hefur 

verið farið í, þau eru hluti af þeirri flokkun sem nútímasamfélagið virðist vera mjög 

upptekið af. Það virðist vera viðtekin venja að skilgreina allt til hlítar, ekki er nóg að 

hafa eitt orð yfir hlutina heldur verður að einangra þá niður í minnstu mögulegu 

einingar og hugtakið þarf að ná yfir sem flest merkingarblæbrigði. Allt á sér sinn sess 

og sína flokkun.  

Hvers vegna látum við ekki af þessari hegðun og tileinkum okkur frekar viðhorf 

strákastelpna eins og Sossu, Fíusólar og Línu. Þær eru ekki uppteknar af því að falla inn 

í hefðbundnar skilgreiningar samfélagsins heldur gera þær aðeins það sem þær vilja.   

